
«Jendea dagoen
egunetan guztira
10 minutu egiten
ditugu eserita»
ION GOROSTIDI
SOROSLEA

Lau urte daramatza sorosle

igerilekuan lanean;

edo ez daukazu lanik» // 3

Erasoei erantzun
bateratua emateko
protokoloa, abian

Erredakzioa Zizurkil

Zizurkilgo eragile ezberdinen ar-
tean landu da protokoloa. 20 bat
pertsonek parte hartu dute saio-
ren batean edo bestean 15 talde
edo eragile ordezkatuz. «Prozesu
honen helburua argia izan da:
Indarkeria matxista kasu bat ger-
tatzen denean herri bezala eran-
tzutea: festa batzorde, talde fe-
minista, herriko beste eragile eta
udalak elkarrekin», nabarmen-
du du Eva Usandizaga parekide-
tasun zinegotziak. Protokoloa
lantzea izan da helburua, baina
bidea bera ez da garrantzi gutxia-
gokoa izan. Asteotan egin diren
lau saioak formazio eta hausnar-
keta guneak izan baitira, indar-
keria matxistaren eta oro har
berdintasun ezaren inguruan ja-
betzeko.
Protokoloak jaietan eman dai-

tezkeen indarkeria matxista
(emakumeen zein LGTBI sekto-
reen aurkako) kasuei egin nahi
die aurre eta herriko bi jai nagu-
sietan zein urtean zehar antola-
tzen diren beste jaietan aktibatu-
ko da. Prebentzioa izango da oi-
narria, herritarrak kontzientzia
hartzeko bide gisa. «Lehen urte
honetan protokoloa beraren be-
rri emango zaie festetan partaide
diren eragile guztiei, tabernariei
esaterako, eta herritarren artean
zabalduko da. Horrez gain, as-
moa da prebentzio ekimenak
festen aurretik eta festen hasie-
ran txertatzea», azaldu du Usan-
dizagak. Horretarako talde era-
gile bat sortzea aurreikusten du

protokoloak: festa batzordeek,
Aizan talde feministak eta uda-
lak osatuko lukete ekimenak di-
namizatzeko talde hau. Horrez
gain, zabalkunde taldea deitzen
zaiona ere baliatuko da, proze-
suan parte hartu duten pertsona
guztiek osatuko lukete, talde era-
gileak hala eskatuz gero ekime-
nak aurrera eramaten laguntze-
ko edo deialdiak egiteko.

ERASO KASUETAN
Eraso bat gertatzen denerako
bide orri bat markatzen du pro-
tokoloak. «Lehenengo erasoa
identifikatu beharko genuke,
eraso fisikoa datorkigu burura
baina jazarpen motak askotari-
koak izan litezke eta hori buruan
izan behar dugu», dio Usandiza-
gak. Bide orriaren oinarria, era-
sotuari laguntza behar duen gal-
detu eta babesa ematea da, ho-
rretarako protokoloak jasotzen
dituen informazio eta aukera ez-
berdinen berri emango zaio. Ta-

berna edo txosna batean gerta-
tuz gero, musika kendu eta era-
sotzailea tabernatik kanporatzea
aurreikusten da.  Era berean,
gertatuaren berri emango zaio
talde eragileari, ahalik eta azka-
rren, eta talde hau izango da
eman beharreko erantzun herri-
tarra koordinatuko duena, infor-
mazioa bildu eta kasua aztertu
ostean. Hori bai, eraso fisikoen
kasuetan edo biktima nahi ez
duen zerbait egitera mehatxu bi-
dez behartzen den kasuetan age-
rraldi publikoa egitea aurreikus-
ten da.
Behin herriko bi jai nagusiak

amaituta, talde eragileak balora-
zioa egingo du publiko, eta pro-
tokoloa etengabe hobetzen joa-
tea da helburua. «Bide baten ha-
siera izatea nahi dugu,
esperientziak eta gure lanak era-
kutsiko digute hurrengo pau-
suak zein diren,  jaiak guztion-
tzat eremu askeak izatea nahi
baitugu». 

Zizurkilgo eragileetako ordezkariek osatu dute protokoloa. ATARIA

Andorran egonaldia
egingo dute Zizurkilgo
erretirodunek
ZIZURKIL // Elizpe elkarteak bi-
daia antolatu du urriaren 7tik
12ra bitartean. Guztira 6 egun
eta 5 gau izango dira, eta auto-
busean zeharkatuko dituzte An-
dorrako tokirik ikusgarrienak.
Pentsio osoan egongo dira eta
bidaia-asegurua eta gida prezio-
an sartuta daude. Izen emateak
elkartean egin behar dira.

Udaberriren irailaren
9ko festan parte
hartzeko izen ematea
TOLOSA // Udaberri dantza tal-
dea 60. urteurrena ospatzen ari
da eta hitzorduetan hurrengoa,
irailaren 9ko festa izango da.
Udaberrik taldeko kide izan di-
ren dantzari eta musikari guz-
tiak gonbidatu nahi ditu. Horre-
tarako 685 72 30 67 (Irati) telefo-
nora deitu edo helbide honetara
idatzi: 60festa@gmail.com.

Lan munduari
zuzendutako euskara
ikastaroak Zizurkilen
ZIZURKIL // Joxe Arregi plazako
udal bulegoetan eman beharko
da izena. Ostalaritza, pertsonen
zaintza eta industriari lotutako
ikastaroak izango dira etorri be-
rrientzat. Lan munduari zuzen-
dutako euskara ikastaroak 20 eta
40 ordukoak izango dira eta irai-
lean, urrian eta azaroan emango
dira.

Donostiako Jazzaldiaren barruan, igandean, eskaini zuten
kontzertua Txikijazz Big Band taldeko gaztetxoek. Euskal
Herri osoko musikari gazteez osatutako taldea da. Iban Gu-
rrutxaga amezketarra eta Javi Perez Rouco zizurkildarraren
gidaritzapean aritu ziren oholtza gainean musikari gazteak,
eta harrera bikaina izan zuen kontzertuak. ATARIA

Zizurkilgo 15 eragilek landu eta garatu dute protokoloa: «Prebentzioa
izango da oinarria, herritarrek kontzientzia hartzeko bide gisa»

Irati Saizar Asteasu

Lau urte daramatza Ion Gorosti-
di tolosarrak Asteasuko igerile-
kuetan sorosle lanetan. Igerileku
lasaitzat definitu du Asteasukoa,
baina, pazientzia eta ardura be-
harrezkoak ditu bere lana ondo
burutu ahal izateko.
Tolosaldean bi igerileku soi-
lik daude. Jendeak zergatik
hautatzen du Asteasukoa?
Nire ustez, Tolosako igerilekua
udan oso masifikatua egoten da,
gehienbat eguraldi ona egiten
duenean. Jendeak badaki Astea-
sun jende gutxiago biltzen dela
eta orduan, gusturago etortzen
da hona. 
Zer dute Asteasuko igerile-
kuek besteek ez dutena?

Gehienbat lasaitasuna. Jendea
ere oso atsegina da; bertakoa, in-
gurukoa. Hori, herri txiki bateko
igerilekua delako izan daiteke.
Egia esan, errespetudun jendea
ibiltzen da. Azken finean, 531
pertsonako edukiera du igerile-
kuak eta udako egunetan 500-
600 pertsona inguru pasatzen
dira egun guztian zehar. 
Zerbait falta du? 
Nik uste dut ezetz. Taberna bat
daukagu, ondo kudeatua. Agian,
txikikeri bezala, toki berde pix-
ka-pixka bat gehiago beharko
luke.
Sorosleen lana garrantzitsua
izango da, baina, instalazioak
ondo egoteak ere izango du
bere garrantzia.
Bai, hori ere gure lana bezain ga-

rrantzitsua da. Mantentzeaz ar-
duratzen den pertsona bat dago:
ura birziklatu, garbitu, kloro
kantitatea neurtu, robota pasa,
egunero egiten dira lan horiek.
Guztira bi pertsona daude man-
tentze lanetarako eta hiru soros-
lek egiten dugu lan; txandaka
moldatzen gara. 
Igerilekuaz aparte beste zerbi-
tzurik eskaintzen da?
Tabernako zerbitzua, baina, hori
ez du gure enpresak eramaten.
Aparteko gauza bat da.
Sorosle lanak ardura handia
eskatzen du.
Azken finean, gure lan gehiena
prebentiboa da, gero esku har-
tzeak ahalik eta gutxiena izate-
ko; gehienbat jendea ondo porta-
tu dadin arauak betetzeko gau-
de. Gure lana polizien lanarekin
konparatzen dute askok; esku
zorrotzarekin ibili beharra dago. 
Sorosle on baten ezaugarriak
zeintzuk dira?
Gehienbat pazientzia. Horrez
gain, begi ona eta jendea ondo
eramaten jakitea ere gauza ga-
rrantzitsuak dira. Baita bertako
jendea ondo ezagutzea ere. 
Herri txiki bateko igerilekua
izanda, erabiltzaileak ezagu-

nak izango dituzu. Konfian-
tza horrek arriskuak ekartzen
ditu? 
Bai, marra gorria pasatzea ekar
lezake horrek. Argi eduki behar
dugu lanean gaudela; batzuk
zure lagunak izan daitezke baina
ezin da ahaztu zein den gure lan-
postua eta ardura. Hori bereiz-
ten jakin behar du sorosle on ba-
tek. 
Tolosako kloro isuriarena en-
teratu zinenean zer pasa zi-
tzaizun burutik?
Hasiera batean informazio oso
nahasia iritsi zen Asteasuko ige-
rilekuetara. Jendeak gauza bat
esaten zuen hasieran, eta beste
gauza bat geroxeago. Informazio
ofiziala atera arte itxaron ge-
nuen. Egia esan, barruko igerile-
kuan gertatu zen; hemen horre-
lako isuri bat pasatzen bada
gehienez azaleko narritadurak
izan litezke kalteak, ez dago ar-
naste arriskurik, igerileku irekia
baita. Baina kontuan izan behar
da kloroa gauza serioa dela,
gehienbat arnastea.
Nolatan zara soroslea? Boka-
zioa da?
Bai, betidanik gustatu izan zait.
Kirola txikitatik gustatu zaidan

gauza bat izan da eta afizio hori
ofizio bihurtu da. Sei urte dara-
matzat lan honetan eta Asteasun
laugarren urtea dut. 
Lehen itxuran sorosle lanak
aspergarria eman lezake. 
Jendea dagoen egunetan, guzti-
ra 10 minutu egiten ditugu eseri-
ta igerileku ertzean edukitzen
dugun aulkian. Igerileku ingu-
ruan biraka egoten gara norma-
lean, gehienbat ikuspuntu ez-
berdinak kontrolpean edukitze-
ko. Eserita eguraldi txarra
dagoenean egoten gara. Igerile-
kuetan edo lan asko daukazu,
edo ez daukazu lanik. 

Igerileku ingurua kontrola-
tzea al da zuen lana?
Gehienbat bai. Gero denbora
baldin badago eta igerilekuak
uzten badigu, belarretako gau-
zak ere kontrolatu ditzakegu.
Baina lehenengo helburua ure-
takoa da; ezer pasa ez dadin.
Nola iritsi daiteke pertsona
bat sorosle izatera? Zer bide
egin behar da?
Titulazio bat dago. Bi modu dau-
de: bata, sorosleentzako Espai-
niako Federazioak eskaintzen
duen ikastaro bat eginda, edo
bestea, Gurutze Gorriaren bidez. 
Zure ibilbide profesionalean
izan duzu ezustekorik?
Nik pertsonalki ez. Igerileku ho-
netan duela hiru urte susto bat
izan genuen. Nire lankideari ger-
tatu zitzaion, haur bat bihotz-
geldialdian atera zuen uretatik. 
Haur talde bat igerilekura iris-
ten denean zein izaten dira
ematen dizkiezu lehen
arauak?
Normalean, haurren taldeetan
begirale arduradun bat egoten
da. Horrekin hitz egin eta hau-
rren zaintzan egoteko eskatzen
diegu. Asteasuko igerilekuko
arau nagusienetakoa da 9 urtetik
beherako haurrek ezin dutela
igerileku barruan bakarrik egon,
pertsona heldu baten menpe
egon behar dutela. Gu berez ez
gara zaintzaileak, beraz, ardura-
dunei eskatzen diegu haurrak
kontrolatzeko.

IRATI SAIZAR

«Gure lana poliziaren lanarekin
konparatzen dute askok»
ION GOROSTIDI
SOROSLEA
Sorosleen lana ardura handiko lanpostu bezala
defini daiteke. Gehienbat  prebentziozko 
lana egiten dute, baina bi begiak erne
edukitzea da  eginbehar nagusiena.

«Gu berez ez gara
zaintzaileak, beraz,
arduradunei eskatzen
diegu haurrak
kontrolatzeko»

«Jendea dagoen
egunetan, guztira 10
minutu egiten ditugu
eserita igerileku
ertzean edukitzen
dugun aulkian»

Oinkari Dantza Taldeko eta Villabonako Udaleko udalbatzako hainbat kide soka dantzan . ANE URKOLA

Santio egun euritsua
Txupinazoan bezala, atzo ere ura izan zen protagonista, Santio egunean,
Villabonako festetako egun handian. Goizean, korrikalari ugari bildu ziren
Zunbeltz elkartearen krosean; pilotalekuan, berriz, soka dantza egin zuten. 

izan ziren irabazleak. Alebine-
tan, Maren Goya eta Luken La-
rrañaga; infantilen kasuan, Irene
Eizagirre eta Aitor Elola izan zi-
ren txapeldunak eta Kimetz Ur-
kolak irabazi zuen jubeniletan.
Haurren ondoren, helduen

krosa izan zen. Emakumezkoen
kasuan, Maialen Muñoz izan zen
garailea eta 28 minutu eta 46 se-
gundo behar izan zituen zazpi
kilometro eta erdiko ibilbidea
osatzeko. Gizonezkoetan, berriz,
Raul Lopez lasartearra izan zen
lehena eta 24 minutu eta 35 se-
gundotan burutu zuen lasterke-
ta. Bigarren postuan, Lurdes Co-
lomo zizurkildarra eta Aritz Ga-
rin billabonatarrak gelditu ziren.
Dena den, lasterketako prota-

gonista nagusia ura izan zen; las-

terketaren aurretik zein lasterke-
taren une askotan gogotik egin
zuen euria. Ederki sufritu zuten
askok helmugara iritsi eta bota-
tako izerdiak errekuperatu ahal
izateko. Horretarako baina, sal-
da eta pintxoak dastatzeko auke-
ra izan zuten parte hartzaileek. 

SOKA DANTZA ETA
BURUHANDIEN KALEJIRA
Eguerdian, euriak atseden pixka
bat hartu zuen eta buruhandien,
ipotxen eta erraldoien kalejira
egin zuten Villabonako erdialde-
an. Haurrek ederki gozatu zuten
buruhandien aurretik korrika
eta buruhandiak janzteko auke-
ra ere izan zuten. Ondoren, Oin-
kari Dantza Taldeko eta Villabo-
nako Udaleko udalbatzako hain-

bat kidek soka dantza egin zuten
Beharzana pilotalekuan. 
Bazkal ondoren, indarrak har-

tu eta festari ekin zioten berriz
ere. Sokamuturra egin zuten eta
Zozongó perkusio taldeak Kol-
pez Blaiemanaldia eskaini zuen.
Oinkari Dantza Eskolako kideek
ere urtean zehar ikasitakoa era-
kutsi zuten gauean.
Gaur, atsedenaldiaren aurre-

ko eguna izango dute. Goizean,
toka eta patata tortilla lehiaketak
egingo dituzte, besteak beste.
Eguerdian, mahaiaren bueltan
eseriko dira erretiratuak, eta bai-
ta gazteak ere. Gazte Eguna egin-
go dute Onddo Gazte Asanbal-
dak antolatuta. Gazteen bazka-
ria egingo dute eta arratsaldean,
kalejira egingo dute. Kirolerako

tartea ere izango da: pala txapel-
ketako eta eskuzko nagusien fi-
nalak jokatuko dituzte Beharza-
na pilotalekuan eta Cycling
mini-maratoia ere egingo dute.
Gauean, Villabonako Desira tal-
deak kontzertua eskainiko du,
eta Kaotiko taldearen kontzertua
izango da ondoren. Festak ez du
etenik.

KUADRILLA EGUNEKO ZOZKETA
105 kuadrillek eman dute izena
Villabonako Santio jaietako Kua-
drilla Egunean. Txupinazoaren
egunean egin zuten zozketa ma-
haiak eta aulkiak hartzeko orde-
na esleitzeko eta 57. zenbakia
atera zen. Horrek esan nahi du
57. zenbakitik aurrera hasi behar
dutela kuadrillek aulkiak eta ma-
haiak hartzen, Villabonako Uda-
lak jakinarazi duenez. Zenbaki
bikoitiek parkeko alde batean
jaso beharko dituzte mahaiak eta
aulkiak, eta zenbaki bakoitiek
parkeko beste alde batean.

A. Urkola/J. Artutxa Villabona

Santio Eguna izan zen atzo Villa-
bonan. Goizean, haurren eta hel-
duen krosa izan zen Zunbeltz el-
karteak antolatuta. Tradizio
handiko lasterketa bilakatu da;
horren erakusle, 300 korrikala-
rik hartu zuten parte. Helmuga
Zunbeltz elkartearen ondoan ze-
goen; haurrek Zubimusu ikasto-
laren inguruan egin zuten laster-
keta. Helduek, berriz, Zubimusu
ikastolatik abiatu eta Alde Zaha-
rrerainoko bidea egin behar izan
zuten. 
Lehenik eta behin, haurren

txanda izan zen. Bost kategoria-
tan banatu zituzten parte har-
tzaileak. Benjaminetan, Alaia
Agirrezabala eta Aimar Mateos



Eguraldiaren ondorioz, Beharzana pilotalekuan egin behar izan zuten soka dantza. ANE URKOL A

Goian, buruhandien, ipotxen eta erraldoien kalejirako irudiak. Eskubian, helduen krosaren hasierako une bat. ANE URKOLA

TXIRRINDULARIEN ZAIN ESKUALDEKO IKUSLE UGARI 
Ordiziako Klasikoaren 94. edizioa Sergey Shilov errusiarrak irabazi zuen atzokoan. Eskualdeko errepideetan, ordea, beste hainbat txirrindulari nabarmendu
ziren. Altzon, adibidez, azken igoeran Magnusa Nielsen izan zen tropelaren aurretik pasa zena. Ikaztegieta, Alegia, Amezketa, Abaltzisketa edo Altzotik ba-
rrena behin baino gehiagotan pasa ziren txirrindulariak, zaletuen gozamenerako. Jon Irisarri leaburuarrak 47. postuan amaitu zuen. A. IMAZ

Villabonako XX+1
Garagardo Asteburua 

I rrintzi Elkarteak pasa den
asteburuan antolatutako
XX+1 Garagardo Asteburua
arrakasta hutsa izaten la-

gundu duten laguntzaile guztiei
eskerrak eman nahi dizkie. Villa-
bonako Udala eta  Zubimusu
Ikastolarekin duela hilabete egin
zuten bileran, azken honek Ga-
ragardo Azoka aurretik berri-
kuntza lanak zirela eta, urteroko
ekintza beti bezala egitea ezinez-
koa zela jakinarazi zitzaion Irrin-
tziri eta, horren ondorioz, alter-
natibak aztertzen hasi behar
izan zuten. Nahiz eta Irrintziren
asmoen aurka urteroko ekintza
hau ezin izan den behar bezala
ospatu, bazkari on batez eta ga-
ragardo batzuez gozatzera etorri
zen jende guztiari ere eskerrak
eman nahi dizkio elkarteak. Eto-
rritakoek formatu berria gozatu
dute eta hala eskertu dute.

Irrintzi Elkartea  Amasa-Villabona

GUTUNA

Bueltan da, Azken
Muga egitasmoa

Erredakzioa

Bedaio eta Azkarate elkartzeko
asmoz, Zaraten bat egingo dute,
beste urte batez, hainbat kultur
eragilek. 
Bihar, 19:00etan, egingo dute

egitasmoaren aurkezpen ekital-
dia. Bertan, Iñigo Gorostarzu eta
Julio Soto bertsolariak, Udaberri
dantza taldeko fanfarrea, Muthi-
ko Alaiak abesbatza, Rautere Ba-
llet taldea eta Allaitz eta Mattie
izango dira.
Iaz, eskualdeko zenbait herri-

tan jarritako aulki erraldoiak ze-
resana eman zuen, eta gerora,
kultur ekitaldi ugari egin ziren,

Aralar mendilerroaren bi aldeak
lotu asmoz. 2016an ekin zioten
proiektuari, jarraipena emango
diote orain, eta hortaz, beste zen-
bait jarduera egingo dituzte
abuztuan eta irailean zehar.
Horrela, Azken Muga taldeak,

Iruñeko Muthiko Alaiak elkarte-
ak eta Baigorriko Gaiteroek, ire-
kiera ekitaldiarekin batera, baso-
ko erakusketa eta artista ugari-
ren egonaldi tailerrak martxan
jartzea dute helburu. 
Horrez gain, hiru erakusketa

tenporal antolatuko dituzte Za-
ratetxean, J. Elosegi, Lurita Siles
eta Sorginkeriari buruzkoak.

Bihar izango da inaugurazio ekitaldia,
Zaraten, 19:00etatik aurrera

Alkoholaren inguruan
hitz egiteko bilera
irekia, bihar, 19:30ean
TOLOSA // Alkoholiko Anonimo-
en Tolosako Uzturre taldeak,
bihar, hilak 27, bilera irekia an-
tolatu du Corpus Christiko are-
toetan, 19:30ean. Alkoholismoa-
ren eta bere ondorio eta irtenbi-
deen inguruan hitz egingo da,
eta horri buruzko informazioa
eskuratu nahi duen oro, bertara
gonbidatuta dago.

Nafarroa etorbideko
autobus geltokiaren
betirako leku aldaketa
TOLOSA // Aurreikusi bezala, Na-
farroa etorbideko lanak bigarren
fasean doaz, eta orain, erabaki
berri bat hartu behar izan dute
obrak direla eta. Hain zuzen ere,
bertako autobus geltokia, behin
betirako aldatuko dute lekuz.
Hortaz, gaurtik hasita, gainon-
tzean, Nafarroa etorbideko 1
zenbakian kokatuta egongo da.

Zelta musika
kontzertua Ur Mara
museoan, igandean
ALKIZA // Oihane Igerabide Etxe-
barria (harpa), Iñaki Telleria Ba-
rrena (perkusioa) eta Marti Vare-
la Navarro (biola) musikariak,
proiektu ezberdinetan parte
hartu ondoren, zelta musika
lantzeko bateratu dira. Igandean
izango da emanaldia, 12:00etan. Oihane Igerabide. A. UZKUDUN



Segak hartu eta Europara
Europako Sega Txapelketa abuztuaren 18tik 20ra jokatuko da Suitzan; 13 eta 14 urtekoen mailan
eskualdeko hiru segalari izango dira Euskal Herriko selekzioa ordezkatuko dutenak 

Asier Imaz

E uskal Herrikotik Eu-
ropako txapelketa-
ra, Espainiatik pasa
gabe, Euskal Herria
ordezkatuz. Segak
badu beste hainbat

kirolek ez duten aukera hori. Eta
aukerez hitz egiten hasita, aur-
ten lehen aldiz, 13 eta 14 urteko
gaztetxoek Europako Sega Txa-
pelketan parte hartzeko aukera
izango dute, Suitzan. 
Almitza Sega Elkartera iritsi

zen gonbidapena, hauek antola-
tzen baitute euskal selekzioa.
Beste mailetan egiten duten be-
zala, gaztetxoen Euskal Herriko
Sega Liga antolatu zuten. Hiru
jardunaldi jokatu ondoren, Sui-
tzara joango ziren hiru segalari-
ren izenak erabakita zeuden: Ar-
kaitz Gabirondo, Amaiur Arros-
pide eta Amets Otegi. 
Bi gazteluar eta leaburuar bat.

12 urterekin, Iñigo Etxabe be-
launtzarra, Europako bidaiaren
ateetan geratu zen. Berak dioen
bezala, aurrerago ere izango dira
aukerak.  

GAZTETXOAK SEGAN
Joxe Gabirondoren izena aipa-
tzen dute laurek, segan nolatan
hasi ziren galdetuta. «Ea probatu
nahi genuen galdetu zigun, eta
gustatu egin zitzaigun». Arkaitz
Joxeren semea da, eta etxean le-
hendik ezagutzen zuen mundu
hori. Gero, animalientzat jana
pilatu behar izaten zenez, tokatu
izan zitzaion sega hartu eta bela-
zera joatea. Ametsek badu beste
erreferentzia bat, Aitor eta Igor
Esnaola osabena.  
Ez da egiten duten kirol baka-

rra. Areto futbola, esku pilota
edo frontenisa zaletasunen arte-
an dauzkate. Arkaitz Gabiron-
dok, adibidez, Ataria Pilota Txa-
pelketaren finala jokatu du. Iñi-

go Etxabek laburbiltzen du:
«Orain arte segan ez da guretzat
horrelako txapelketarik egon.
Polita izan da, ilusioa egiten di-
zulako. Jende berria ezagutzen
duzu, beste kirol bat eginaz». 
Leaburuko jaietan izan zuten

lehen aldiz jendearen aurrean
segan aritzeko aukera, duela bi
urteko festetan. Geroz, Gaztelu,
Belauntza edo Lizartzan izan
dira, eta baita Azpeitian ere
Amaiur Arrospidek gogoratzen
duen bezala: «Europako Txapel-
keta Loiolan jokatu zenean, era-
kustaldi moduko bat egin zuten,
gaztetxoena. Herrialde desber-
dinetakoak elkartu ginen». Lea-
buruarraren esanetan, orduko
hartan euskaldunak nagusi izan

ziren, baina Suitzan zailagoa
izango delakoan dago. Amets
Otegik ez du presiorik nahi, eta
helburua ondo pasatzea izango
dela dio. 
Eskualdekoak abuztuaren

18tik 20ra Suitzan egongo dira
euskal selekzioko kide bezala.   

EUSKAL HERRIKO LIGA
Iñigo Etxabe ATARIA Irratian esa-
tari lanetan aritu zen Gipuzkoa-
ko Sega Txapelketaren finalean,
Alaitz Imaz eta Juan Manuel
Erasunekin batera. Ligaxkaren
kronika, beraz, bere gain gera-
tzen da: «Almitzak antolatzen du
txapelketa. Hiru jardunaldi joka-
tu ziren eta amaieran, sailkape-
neko lehen biek, mutiletan, Eu-
ropako Txapelketarako txartela
irabazten zuten. Nesketan,
Amets bakarrik zegoen adin ho-
rretan. Horregatik 16 urtekoekin
ibili zen. Lehen jardunaldia Zal-
dibian izan zen, bigarrena Laz-

kaon eta azkena Udaben. Nire
kasuan, lehen jardunaldian ez
nuen oso ondo ebaki. Belarra pi-
sutsua zegoen eta laugarren ge-
ratu nintzen. Bigarrengo jardu-
naldian hobeto aritu nintzen,
baina ez oso ondo. Hirugarren-
goan belar handia zegoen de-
nontzat, eta han uste dut inork
ez zuela gozatu». 
13 eta 14 urtekoen arteko

lehian Arkaitz Gabirondo nagu-
situ zen, Amaiur Arrospiderekin
borrokan ibili ondoren. Gazte-
luarra eta txapelduna: «Azkarta-
sun eta txukuntasun proba da.
Txukun ez baldin bada ebaki-
tzen, penalizazio handiak izaten
dira». Eta hori, leaburuarrak
ongi daki:«Lehen bi jardunaldi-
tan Arkaitzek baino azkarrago
ebaki nuen saila, baina berak
esan bezala, penalizazioek asko
kentzen dizute». Bien arteko
lehiak, Europan izango du jarrai-
pena.

Ezker-eskuin: Iñigo Etxabe belauntzarra, Amets Otegi  eta Arkaitz Gabirondo gazteluarrak eta Amaiur Arrospide leaburuarra. Azken hirurak Suitzara joango dira. JOSU ARTUTXA

Joxe Gabirondo
gazteluarraren izena
aipatzen dute laurek,
segan nolatan hasi
ziren galdetuta

ASTEAZKENA 26
AGENDA

Deialdiak

Amasa-Villabona.Santio jaiak.
09:00. Diana, Jeronimo Dultzaina
Taldearen eskutik. 10:00.Toka Txa-
pelketa, Salbadora Jubilatuen Etxe-
aren eskutik, Olaederra kiroldegia-
ren ondoan. Eguraldi txarra eginez
gero: Bearzana frontoian.11:00. Pa-
tata tortilla lehiaketa, 11-17 urte ar-
tekoentzat, Txermingo ikastolaren
azpian. 11:00. Erretiratuen esku-la-
nen eta margoen erakusketa, Ber-
dura plazan. 12:30.Buruhandi, ipotx
eta erraldoien kalejira, Loatzo Musika
Eskolako Txistu Taldeak alaituta.
14:00. Erretiratuen bazkaria, eta on-
doren dantzaldia Xabier Zubeldia eta
taldearekin, Txermingo ikastolan.
14:30. Gazteen bazkaria, Onddo
Gazte Asanbladaren eskutik, Ber-
dura plazan. 16:15.Zumba klase he-
rrikoia, Maiatzaren Lehena plazan.
Eguraldi txarra eginez gero: Olaede-
rra kiroldegian. 16:30.Bola tiraldia,
haurrentzat, Behar Zana elkarteko
Bola Taldearen eskutik, Olaederrako
bolatokian. 17:30. Gazteen poteo-
kalejira, Orkresta Nazionalarekin,
Erreboteko plazatik abiatuta.
17:30. Ur parkea, Txistulari plazan.
Eguraldi txarra eginez gero: Txer-
mingo ikastolan. 18:00.Pilota: Pala
mixtoa binaka eta eskuzko nagusien
Santio Txapelketa, Bearzana fron-
toian. 18:00. Cycling mini-maratoia,
Maiatzaren Lehena plazan. Eguraldi
txarra eginez gero: Olaederra kirol-
degian. 20:00.Eresargi eta Eresargi
Txiki Abesbatzen emanaldia, Gurea
antzokian. 23:00. Kontzertua, Desi-
ra eta Kaotiko taldeak, Erreboteko
plazan.
Tolosa.Zinea aire librean. Mi gran
boda griega 2 eskainiko dute
22:30etik aurrera, Amarotz 
auzoan 
Tolosaldea.Kalera Martxa iritsiko da.
12:30. Villabonako Iru Aldetan egin-
go diote ongi etorria martxari. 
14:00. Bazkaria Anoetan. 17:30. To-
losako Belaten Tolosa-Ibarra kalejira
egingo dute. 19:30. Iratzarrek atera-
tako 1977: Amnistiaren urtea 40
urte geroago liburuaren aurkezpena
Ibarrako plazan, Floren Aoiz eta An-
tton Lopez Kubati egileen eskutik.
21:00. Herri afaria Ibarran eta ondo-
ren, La Jodederaren kontzertua..

ATARIA IRRATIA
Egun guztian zehar.
Euskal musika.

28 KANALA
12:30. On ein. 
13:30.Gaurkoan Tolosaldetik. 
17:30. Gaurkoan Tolosaldetik. 
21:30. Gaurkoan Tolosaldetik. 
22:00. Gipuzkoako Plazatik. Ainhoa
Aizpuru. 
22:30.Euskal Kulturgintzaren
Transmisioa. 
23:30.Gaurkoan Tolosaldetik.

FARMAZIAK

Gaur

TOLOSA.Egunekoa.
Bengoetxea, E. 
Kale Nagusia, 7.  
Telefonoa: 943 67 06 48. 
Gauekoa.
Morant, R. 
Zabalarreta lorategiak, 1. 
Telefonoa: 943 67 38 49.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.

Hasi argazkiak igotzen,
sari ederrak irabazteko

Erredakzioa

Udan argazkiak ateratzea gustu-
ko duzu? Argazki kamerarekin
batera eta bestera ibiltzen diren
horietakoa zara? Bada hauxe da
zure aukera. TOLOSALDEKO ATA-
RIA-k udako irudiak bildu eta
onenei saria banatuko die aurten
ere, eta dagoeneko martxan da.
Argazkiak ataria.euswebgu-

nean lehiaketarako egindako
formularioaren bidez bidaliko
dira, eta ataria.euswebgunean
lehiaketarako sortu dugun ar-
gazki galerian egongo dira ikus-
gai. 

KONTUAN IZAN BEHARREKOAK
Argazkiarekin batera adierazi
beharko dira: egilearen izen-abi-
zenak; harremanetarako telefo-
noa eta helbide elektronikoa;
ATARIKIDEA bada, bere harpide
zenbakia izenarekin batera jarri
beharko da; argazkiaren azalpe-
na: non eta noiz aterata dagoen,
eta argazkiko gaiak iradokitako
esaldiren bat ere idatz daitezke.
Hauez gain, garrantzitsua da

argazkiaren kalitatea. 300ppp-
ko bereizmena eta 30x20 zenti-
metroko gutxieneko tamaina
izan beharko du. Koloretan zein
txuri-beltzean izan daitezke, beti
ere tratatu gabeak badira. 
2017ko udako argazkiak izan

beharko dira. Argazkiak bidal-
tzeko epea zabalik dago dagoe-

neko eta azken eguna irailaren
17a izango da. Tolosaldean bizi
diren edo eskualdearekin lotura
dutenek soilik har dezakete par-
te. Bidaltzailea izan beharko da
argazki horren jabea eta beste
inon argitaratu gabeak izan be-
harko dira. 
Bozketa ere ataria.euswebgu-

nearen bidez egingo da irailaren

18tik aurrera, eta urriaren 3ra bi-
tarte izango da aukera.
Bi sari nagusi eta beste bi zoz-

keta egongo dira. Epaimahaia-
ren saria, Opari Bonu Orlegia,
hau da, bi pertsonarentzako bi
gaueko egonaldia: logela eta go-
sariarekin, edo apartamentuan
Nekatur Nekazalturismo Elkar-
tearen eskutik.
ataria.eus-eko erabiltzaileen

saria, lau pertsonarentzako otor-
du bat Berrobiko Iriarte jatetxe-
an izango da. Horrez gain, parte
hartzen duten ATARIKIDE-en arte-
an, Tolosako Ikatza tabernak es-
kainiko dituen bi afari zozkatuko
dira.
Argazki irabazleak eta hauen

egileak urriaren 6an jakinarazi-
ko dira ATARIAastekarian, ATARIA
irratian eta ataria.euswebgune-
an. Argazkiak ATARIA-ko artxibo-
an gordeko dira eta antolatzaile-
ak lanak publikatzeko eskubidea
izango du, betiere, egilearen ize-
na adieraziz.

‘ataria.eus’ webgunearen bidez igo beharko dira udan 
zehar ateratako argazkiak, lehiaketan parte hartzeko 

Iazko argazki lehiaketako irabazlea, Zanzibarren aterea. ENERITZ URKOLA

www.ataria.eusASTEAZKENA, 2017KO UZTAILAK 26
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Naiara Roldan de Aranguiz
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 902 82 02 01 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

ZORION AGURRAK

Zorionak!

Iluminatien beldur Mahon eta Gali-
ziarako ziabogak traineruan egingo
dituen dantzari frikia. Aprobetxatu
eguna eta baita oporrak ere!

EGURALDIA

GAUR

BIHAR

24º / 14º

28º / 14º


